
CAPÍTULO I
CARACTERÍSTICAS E OBXECTIVOS DO SERVIZO

Art. 1. Descrición e características xerais.

O Programa de avellentamento activo da Concellería de Política de Benestar Social: «Vigo, cidade amiga dos
maiores» é un servizo que, con carácter voluntario, prestará o Concello de Vigo.

Desde unha perspectiva preventiva, este Programa pretende a programación estable, ó longo de todo o ano,
de actividades de promoción da autonomía persoal e de prevención da dependencia e o desenvolvemento de
cantas accións sexan necesarias para potenciar a autonomía das persoas maiores,  a súa independencia e
socialización, procurando evitar as situacións de soidade non desexada. Tales acción poderán ser de carácter
formativo,  cultural,  de  entretemento  e  lecer  saudable,  de  desenvolvemento  persoal  e  comunitario,  de
intercambio interxeneracional, de acceso ás novas tecnoloxías, etc. 

O financiamento deste Programa realizarase con cargo ós orzamentos da Concellería de Política de Benestar
Social do Concello de Vigo, sen que as persoas usuarias do mesmo deban aboar taxa ou prezo público ningún
por tal concepto.

Art. 2. Ámbito de intervención.

O  Programa  desenvolverase  na  cidade  de  Vigo,  directamente  vencellado  á  Concellería  de  Política  de
Benestar Social e á rede de servizos sociais comunitarios do Concello de Vigo.

Art. 3. Obxectivos.

O obxectivo xeral do Programa «Vigo, cidade amiga dos maiores» é favorecer a vida saudable, a prevención
da dependencia e reducir a soidade non desexada das persoas maiores mediante a realización de actividades
diversas de avellentamento activo como as sinaladas anteriormente, nas modalidades presencial,  mixta e
virtual. As actividades a desenvolver serán de dúas categorias:

1) Prevención da dependencia, mantemento e mellora da saúde.
2) Lecer e mellora das relacións sociais.  

Art. 4. Principios xerais.

Existen unha serie de principios e obxectivos transversais que deberán estar presentes en cada actuación:

– Facer prevalecer en toda actuación o interese superior da persoa maior e a súa permanencia no seu
contorno habitual.

– Facilitar  unha  atención  normalizada  ás  persoas  maiores  a  través  da  rede  de  recursos  sociais
municipais.

– Poñer en valor os procesos de avellentamento a través da promoción dunha imaxe positiva e realista
do envellecemento, combatindo os estereotipos e prexuízos que conducen á discriminación por razón
da idade (“edadismo”).

– Levar a cabo actuacións de carácter interxeneracional, evitando estigmatizar ou segregar ás persoas
maiores que participen nas accións ou programas previstos. 

– Velar en todas as actividades pola aplicación do principio de igualdade de xénero.
– Contemplar en toda actuación a coordinación socio-sanitaria, dada a súa importancia na intervención

coa dependencia e a súa prevención.
– Desenvolver a función de proximidade ás persoas maiores desde as Unidades de Traballo Social.
– Velar pola aplicación dos principios do avellentamento activo e o desenvolvemento comunitario.

Art. 5. Características xerais das actividades do Programa.

5.1. Actividades de prevención da dependencia, mantemento e mellora da saúde e de lecer e mellora das
relacións sociais:

Estas  actividades  poderán  desenvolverse  cunha  programación  periódica  durante  un  tempo  determinado
(obradoiros) ou ben de forma aillada (visitas, charlas, etc.)

As actividades desenvolveránse en dúas categorías:

A.- Prevención da dependencia, mantemento e mellora da saúde.

Inclúense nesta categoría dous tipos de obradoiros:

A.1.  Obradoiros  destinados  a  preservar  ou  mellorar  as  capacidades  cognitivas  e  executivas  da  función
cerebral: obradoiros de axilidade mental, memoria, risoterapia, novas tecnoloxías, etc.

A.2. Obradoiros destinados a preservar ou mellorar as capacidades físicas: pilates, chi-kung, movemento
saudable,  xerontoximnasia,  xogoterapia,  etc.  Non  se  incluirán  obradoiros  para  actividades  deportivas
destinadas a  persoas maiores  iguais  ou semellantes  ás  desenvolvidas,  por  exemplo,  pola  Concellería  de
Deportes. 

B.- Lecer e mellora das relacións sociais. 

Nesta categoría incluiranse actividades de dous tipos:

B.1.  Actividades  e  obradoiros  con  programación  periódica:  visitas  a  lugares  de  interese  como museos,
espazos naturais, cine, teatro, danza e outros espectáculos, rutas dentro do Concello de Vigo, etc.

B.2. Actividades sen programación previa.

5.2.  Realización de rutas gratuitas en barco pola Ría de Vigo para as persoas maiores de 65 anos,  que
poderán ir acompañadas pola súa parella ou persoa de apoio (de ser necesario), menores de 65 anos.

5.3. Realización de viaxes en autobús por Galicia e o norte de Portugal.

Art. 6. Características específicas das actividades do Programa.

6.1. Actividades das categorías A.1. e A.2.

Trátase de actividades dirixidas a preservar ou mellorar as capacidades cognitivas e executivas e a preservar
ou  mellorar  as  súas  capacidades  físicas.  Están  destinadas  ás  persoas  maiores  de  65  anos,  que  poderán
solicitar praza a través das distintas entidades ou ben directamente na Concellería de Política de Benestar
Social.

Ofertaránse, alomenos, catro obradoiros distintos da categoría A.1. e catro da categoría A.2. para grupos de
20 persoas cun monitor.  Os obradoiros iniciaranse cun mínimo de 15 persoas aínda que, en determinados
casos, o monitor, para o bo desenvolvemento dos mesmos, poderá axustar o tamaño do grupo. Ademais, o
Concello poderá incluír nos obradoiros demandados polas entidades ás persoas maiores que o solicitasen
directamente no Concello.

Os obradoiros serán prioritariamente presenciais pero tamén poderán impartirse telemáticamente, segundo as
necesidades do Programa. Por esta razón, os obradoiros incluirán, alomenos, unha primeira sesión de mellora
das habilidades tecnolóxicas dos/as usuarios/as (optimización do uso do movil, tablet ou ordenador).

Os obradoiros planificaránse, preferentemente, para realizar unha sesión semanal de 1,5 horas desde o 1 de
febreiro e ata o 15 de decembro, con vacacións desde o 15 de xuño ata o 15 de setembro.

Os obradoiros presenciais impartiránse en locais municipais, de asociacións ou entidades que cumpran os
requisitos de espazo, ventilación, iluminación, etc., necesarios en función do obradoiro por desenvolver. Os
lugares de impartición serán os designados en cada caso polo Concello de Vigo.

A Concellería de Política de Benestar Social aprobará a planificación elaborada polo adxudicatario sobre a
programación anual destes obradoiros en función das solicitudes presentadas.

A duración dos obradoiros e a frecuencia poderían variar de ser necesario, sempre que non se supere o
número de horas anuais de monitor para todos os obradoiros.

Finalizado o Programa anual de avellentamento activo, organizarase unha festa na que os distintos grupos
presentarán ó resto unha mostra das actividades realizadas durante o ano.

6.2. Actividades da categoría A.2. exteriores.

Ofertarase a realización de actividades destinadas a preservar ou mellorar as capacidades físicas das persoas
maiores en espazos públicos abertos da cidade, desde o 1 de xuño e ata o 30 de setembro.

Estas actividades programaranse, segundo as necesidades, nun máximo de dez (10) espazos da cidade para a
realización dunha (1) sesión semanal de 2 horas. Os espazos serán designados pola Concellería de Política de
Benestar Social en función da demanda e poderán modificarse de acordo coas necesidades.

Estas  actividades  contarán  con  dous  monitores  e  non  se  fixará,  en  principio,  un  número  máximo  de
participantes, a non ser que, por motivos sanitarios ou doutro tipo, así se recomende.

Para participar nestas actividades non será necesario presentar ningún tipo de solicitude.

6.3. Actividades de lecer con programación periódica da categoría B.1.

Incluirá actividades de visita a lugares de interese como museos, exposicións, espazos naturais ou rutas de
sendeirismo dentro do Concello de Vigo. A duración máxima estimada das visitas será de tres horas para un
número máximo de 50 persoas, en función do lugar a visitar. As visitas realizaranse co acompañamento de
monitores na proporción dun monitor por cada 25 persoas. Os grupos contarán cun mínimo de 15 persoas
para a realización da actividade.

As visitas ós museos realizaranse, preferentemente, no outono, aínda que poderán programarse durante todo
o ano.

As solicitudes poderán presentarse por entidades ou individualmente, dirixidas á Concellería de Política de
Benestar Social.

6.4. Actividades sen programación.

Trátase de actividades de interese para as persoas maiores (p.ex. charlas sobre saúde) que poden xurdir sen
programación previa pero que aconsellan o acompañamento dun monitor.

As solicitudes poderán presentarse por entidades ou individualmente, dirixidas á Concellería de Política de
Benestar Social. Os grupos deberán contar cun mínimo de 15 persoas e irán acompañados por un (1) monitor
por cada 25 persoas.  

6.5. Rutas en barco.

Trátase de rutas gratuitas en barco pola Ría de Vigo acompañadas dun monitor por cada cada 50 usuarios/as.
As  rutas  terán  unha  duración  entre  1,5  horas  e  3  horas  e  deberá  garantirse  sempre  a  súa  seguridade.
Programaranse rutas para un máximo de 2.500 usuarios/as, que as solicitarán en grupos ou individualmente.

Os barcos deberán ser accesibles para persoas en cadeira de rodas para o 5% dos/as usuarios/as (125) e
contar con todos os permisos e condicións de seguridade esixidas para a actividade a desenvolver.
 
Alomenos o 80% das rutas deberán realizarse no período de 1 de xuño a 30 de setembro. Durante este
período programaranse, como mínimo, tres saídas semanais para que as entidades ou usuarios/as particulares

poidan solicitalas. 

No caso de suspensión dalgunha das saídas programadas por causas tales como a mala meteoroloxía, avarías,
etc., ofertaranse outra/s data/s ás persoas inscritas. 

6.6. Viaxes en autobús.

Dentro das actividades do Programa inclúese a realización de viaxes por Galicia e o norte de Portugal ata un
total de 10.000 kms. Trátase de fomentar a convivencia e as relacións sociais entre as persoas maiores.

É  un  servizo  de  transporte  adicional  ós  obradoiros  do  Programa de  avellentamento  activo  e  constitúe  un
complemento destes para poder levar a cabo aquelas actividades que se realicen fora dos centros e entidades nas
que normalmente se imparten os obradoiros.

Excursións dun día de duración: recollida e regreso ó lugar de orixe para realizar unha visita a poboacións de
interese cultural, histórico e paisaxístico de Galicia e o norte de Portugal, a lugares, centros ou actividades de
interese paisaxístico, social, económico ou empresarial. As saídas están dirixidas a colectivos de persoas
maiores empadroadas no Concello de Vigo que non se atopen residindo en centros privados ou en centros
dependentes da Administración autonómica o estatal.

O número de prazas dispoñibles no autobús será de 55, podendo solicitarse cun mínimo de 40 persoas. O
itinerario marcado na solicitude presentada no Concello non poderá variarse. As saídas non poderán superar
ó longo do día a duración máxima de 12 horas. Os puntos de recollida e regreso dos/as pasaxeiros/as serán,
como máximo, tres (incluído o de orixe) e faranse constar na solicitude. 

CAPÍTULO II
PERSOAS USUARIAS

Art. 7. Requisitos de acceso.

Este  Programa está  destinado ás  persoas  maiores  de 65 anos empadroadas no Concello de Vigo.  Serán
requisitos esenciais para que as persoas interesadas poidan acceder ós servizos do Programa:

a) Estar empadroadas no Concello de Vigo.
b) Presentar,  de  ser  o  caso,  a  correspondente  solicitude  coa  documentación  complementaria  necesaria,
sempre que non estea xa en poder desta Administración. 

No caso de que o obradoiro solicitado teña todas as prazas cubertas, a persoa solicitante quedará en lista de
agarda ou ben poderá optar a outros obradoiros nos que sí existan prazas dispoñibles.

Art. 8. Condicións de acceso ó servizo. Metodoloxía.

8.1. Obradoiros:

A Concellería de Política de Benestar Social recibirá as solicitudes das distintas asociacións veciñais, centros
cívicos, entidades e asociacións que desenvolvan actividades con persoas maiores coas súas preferencias de
obradoiros, horarios, nº de participantes, etc. Tamén se recibirán as solicitudes dos/as usuarios/as coas súas
preferencias de obradoiros. 

Solicitaranse,  por  orde  de  interese  e  segundo a  súa  temática,  de  entre  os  ofertados  polo  Concello,  que
procurará  impartir  os  solicitados  prioritariamente.  De  non  ser  posible,  acordarase  coas  entidades  o/s
obradoiro/s a realizar.

Poderán solicitar máis dun obradoiro e a Concellería de Política de Benestar Social priorizará a realización
de,  alomenos,  un  (1)  en  cada  entidade  solicitante  que  cumpla  os  requisitos  de  espazo,  ventilación,
iluminación, etc. 

Todas as solicitudes serán resoltas pola Concellería, que trasladará a información correspondente á entidade
adxudicataria para que proceda á organización e calendarización dos obradoiros así como á distribución das
persoas usuarias nos mesmos. Ese calendario deberá ser aprobado pola Concellería.

O adxudicatario comprobará, entre outras cousas, que os espazos sexan axeitados para as actividades.

Poderanse levar a cabo de mañá ou de tarde, tendo en conta as preferencias das persoas participantes, a
dispoñibilidade real das instalacións nas que se desenvolverán e tamén do/a monitor/a.

Non se concederá ningún obradoiro que non supere os 15 participantes.

8.2. Rutas en barco:

O Concello recibirá, a través do Rexistro municipal ou na forma que se determine as solicitudes das distintas
entidades  e particulares. Nas solicitudes incluirase a data preferente para a realización da ruta entre as saídas
programadas (tres semanais entre o 1 de xuño e o 30 de setembro). O Concello trasladará ó adxudicatario as
solicitudes presentadas para a organización dos grupos nas diferentes rutas ofertadas.

Mensualmente, o adxudicatario enviará a Concellería de Política de Benestar Social a relación das persoas
participantes nesas rutas.

8.3. Viaxes en autobús:

As  entidades  presentarán  a  súa  solicitude  no  Rexistro  municipal  facendo  constar  o  número  de  persoas
participantes, obxectivo, itinerario, hora de saída e regreso, lugar de recollida e persoa responsable (nome e
teléfono de contacto). A Concellería de Política de Benestar Social notificará a concesión ou denegación do
servizo de autobús ó colectivo que presentou a solicitude. Unha vez concedido o servizo, se fose necesario
facer algún cambio, este comunicarase á Concellería que, se procede, o notificará á empresa de autobuses.

Art. 9. Perda da condición de usuaria.

Perderase o dereito ós servizos incluídos no Programa polos seguintes motivos:

a)Renuncia voluntaria debidamente comunicada.
b)Incumprimento dos deberes establecidos nestas normas.
c)Ausencia ós obradoiros durante tres días consecutivos ou cinco alternos, sen xustificación.

Art. 10. Dereitos das persoas usuarias.

Os/as usuarios/as do Programa de avellentamento activo da Concellería de Política de Benestar Social «Vigo,
cidade amiga dos maiores» terán os seguintes dereitos básicos:

1) A seren  tratadas coa consideración debida á súa dignidade e ó respecto dos seus dereitos e liberdades
fundamentais.
2) A seren informadas de xeito claro e preciso das súas normas de funcionamento.
3) A recibiren un trato respectuoso e profesional por parte do persoal adscrito ó Programa.
4) A que se respecten as súas conviccións cívicas, políticas, morais e relixiosas.
5) Á confidencialidade, sixilo e respecto en relación cos seus datos persoais, de conformidade coa normativa
vixente en materia de protección de datos de carácter persoal.
6) A utilizar os servizos do Programa dispoñibles no horario e nas condicións establecidas.
7) A realizar as propostas, queixas e suxestións que consideren oportunas en relación cos servizos prestados.
8) Ó cese voluntario na utilización do servizo.
9) Os demais que lles outorgue a normativa vixente.

Art. 11. Deberes das persoas usuarias.

As persoas usuarias deste Programa terán os seguintes deberes básicos:

1) Respetar a dignidade persoal e profesional do persoal contratado para a prestación do servizo.
2) Observar as súas indicacións e manter, en todo momento, unha actitude colaboradora e facilitadora.
3) Poñer en coñecemento dos responsables do Programa as causas das ausencias ás actividades.

Art. 12. Incumprimentos.

O incumprimento grave e/ou reiterado dos deberes sinalados anteriormente poderá dar lugar á perda  da
condición de usuaria e, como consecuencia, á utilización dos servizos do Programa.

CAPÍTULO III
DIRECCIÓN E ORGANIZACIÓN DO SERVIZO

Art. 13. Dirección e organización xeral.

Todo o persoal adscrito ó Programa estará sometido ó poder de dirección e organización do contratista sendo
este o único responsable e obrigado ó cumprimento de cantas disposicións legais resulten aplicables ó caso;
en especial, en materia de contratación, seguridade social, prevención de riscos laborais e tributaria.

En ningún caso terá ese persoal vinculación xurídico-laboral co Concello de Vigo, con independencia das
facultades de control e inspección que legal e contractualmente lle corresponden.

O/A técnico/a  municipal  responsable  do  Programa  ostentará  as  facultades  de  dirección,  supervisión  e
coordinación precisas, sen prexuízo das superiores atribucións das Xefaturas de Servizo e Área de Benestar
Social e da Concellería delegada de Política de Benestar Social. 

Art. 14. Relacións entre o Concello e o contratista.

O contratista achegará a súa propia coordinación e xestión, sendo responsable da organización do servizo, da
calidade técnica dos traballos que desenvolva e das prestacións e servizos realizados.

O responsable de coordinación xeral  da empresa adxudicataria recibirá as directrices municipais para a
axeitada  atención  dos/das  usuarios/as  e  a  boa  marcha  do  Programa.  Así  mesmo,  deberá  manter  unha
adecuada coordinación co/a responsable técnico/a municipal do mesmo.

É responsabilidade municipal o control, fiscalización e avaliación continuada da execución deste Programa,
así como as súas posibles modificacións.

En calquera momento, os/as responsables técnicos/as municipais poderán comprobar a materialización e
calidade do servizo prestado polo contratista, así como recabar a información necesaria sobre o grao de
satisfacción  dos/as  traballadores/as  e  das  persoas  usuarias  deste  Programa de  avellentamento  activo  co
desenvolvemento xeral do mesmo, para o que a empresa deberá elaborar cuestionarios e realizar enquisas de
satisfacción de acordo coas pautas que estableza para o efecto o Servizo de Benestar Social.

DISPOSICIÓN ADICIONAL 

Para o axeitado desenvolvemento e implementación destas normas, facúltase expresamente á Concellería
delegada de Política de Benestar Social para tramitar e aprobar toda clase de documentos administrativos
(formularios, manuais de organización e funcionamento, etc.) e para ditar as instrucións de funcionamento
interno complementarias que sexan necesarias.

